
Masunu Siin Sunudan

Sikakaupa a, na musqu amin, haiza Tauluu tun a galinga tupa tu;
“Haiza tas’a saba tu lumaq malmamaupa, a aktikis a tastusaba miqumis tu
bunun.” Tastugansal tu miniqumis na sangkunun tutupa diganin ma’uman.
Pagpun malalabas a bunun mudaan, a malalabas amin a bunun baqlu
taus’uvaz’azun, nii a diganin mimisbu maupata kuzakuza.

Miliskina tu, maaq i uka bunun masunu masaiv i na’isiqumis tu qansiap
siin taiklas a, namakuag a mailalangna un miqumis i? Nii ata niap tu
tasmaipiaqin a imita laupakadau madaidaingaz un, niin amin a madadaingaz
mapansiap tu tasmaipiaqin ata ka maikikingna laupakadau. Musqga tu
sunudan amin a mailantatangus i inaita madadaingaz; Maag ata uvavaz’az a
na sunudan amin i imita laupakadau tu madadaingaz tun.

Maaq a masunu tu sinkuzakuza a, isia madadaingaz masihal tu
sinkuzakuza; tis’uni tu na asa mapinqumis 1 mailankikinuz tu miniqumis.
Maaq aingka masunu a, sia ki masihal tu sinkuzakuzaa isunu. Masunu Ki
quma, sui, kaiqansaipan, taiklas, islulus’an, sainiduan, ganupan, isbabazbaz,
Isgagainan, samu, istusasaus, singagasam siin sinkuzakuza. Mavia tu na

masunu inaita kazimaun tu sikakaupa i? Aupa miliskin aingka tu naniin

ikma’aiun intaa, asa tu sunudun mapunhaan maikikingna, a na magtuang
aingka ikma’ia. Nii mita taiklas minaqtung, haiza tutupa a mavaivai, asa’ang
tu susuanang duma vaivivaivi tu taiklas. Nipuntu na minaqgtung a, na
kamanuang maqtu ikma’aiun mita miqumis.

Maag a sunudan tu bununa, sintupa tu mavai’ang intaa ka qansiap,
panlivalivang a inaita kainikuza’an, qailis lasmumuav a is’aang. Paqpun
matudanul a madaidaingaza a, sunudan aingka inaita madaidaingaz i
masihal maqunduq tu iniliskinan, mindangaz intaa mapinsia ki na
kuzkuzaun intaa.

Miliskin aak tu maaq mita Bunun na’isunu haan uvavaz’az a, sia
malasBunun a kasaugbungun miliskin. Aupa maaq nitu sunu’un haan
uvavaz’az a, na musquin a imita qalinga, namin’ukain a Bunun. Haizang
sidug tu ngaan, asa tu katmantukan masunu. Aupa malasTauluuin amin a
uvavaz’az, haizin a panpungul tu simaagq istaa ka siduq ngaan. Maszang
amin a samu un tu pitgasun tagu masunu. Aupa masalagitin a mailalangna
un pali’unian i samu, biaqis gqasain qalmang aingkun ikma’ia ki samu a,

natigavis, nakan’anak maun i dulus, namusgain aingkun malatpu.

